
I nderuar z. Dekan,

I nderuar z. Ambasador i OSBE

Të nderuar studentë dhe pedagogë,

Ju falenderoj të gjithëve që u bashkuat me ne në kuadër të ditës simbol kundër korrupsionit. Për mua personalisht është kënaqësi e dyfishtë të jem këtu, pasi  jam formuar profesionalisht në auditoret e Fakultetit Tuaj. 

Inspektorati i Lartë i Deklarimit dhe Kontrollit të Pasurive është një ndër institucionet kryesore kundër korrupsionit në Shqipëri. Misioni i tij është parandalimi i abuzimit me pushtetin publik nëpërmjet kontrollit të pasurive të zyrtarëve dhe shmangies së konfliktit të interesave në administratën publike.

Është një sfidë e rëndësishme, e vështirë, por aspak e pamundur. Nëpërmjet kapaciteteve tona profesionale, kemi arritur që të japim kontribut në pastrimin e administratës nga zyrtarë të korruptuar. Megjithatë, të gjithë jemi të bindur se ka ende shumë punë për të bërë.

Inspektorati i Lartë, në tre vitet e fundit, ka shfrytëzuar “Ditën Ndërkombëtare Kundër Korrupsionit” për të krijuar kontakte të drejtëpërdrejta me faktorë të rëndësishëm të jetës sociale shqiptare për të krijuar aleanca solide kundër korrupsionit. Dy vitet e shkuara kemi krijuar dhe zbatuar strategji konkrete me shoqërinë civile dhe median, dy element thelbësorë për forcimin e shtetit ligjor. Sot jemi këtu për të ofruar impenjimin tonë maksimal dhe për të kërkuar prej Jush të na vlerësoni si një partner serioz bashkëpunues. 

E dimë se asnjë vend nuk është perfekt. Asnjë vend nuk mund të pretendojë se ka eleminuar njëqind për qind korrupsionin. Megjithatë, ne sëbashku mund ta bëjmë vendin tonë më të mirë. 
Parametrat profesionale të administratës publike janë gjithnjë në rritje. Por ka ende shumë vend për të disiplinuar raportet ndërmjet funksionit publik dhe interesit qytetar. Këtë mund ta bëni shumë mirë Ju, studentët, që jeni kandidatët potencialë për udhëheqjen e nesërme të Shqipërisë. Gjithashtu edhe pedagogët, të cilët janë baza e formimit Tuaj, mund të jenë një impuls shumë i fuqishëm për aktivizimin e rinisë në ngritjen e zërit kundër abuzimit me pushtetin publik prej atyre që janë vendosur në pozicione drejtuese pikërisht për të mbrojtur interesin qytetar.

Ju, studentët e Drejtësisë, jeni një bazë shumë e rëndësishme e zhvillimit të vendit. Ju, që do të jeni prokurorët dhe gjyqtarët e së nesërmes, keni në dorë të përmirësoni sistemin e drejtësisë në Shqipëri. Vetëm me ndershmëri dhe korrektesë do të jeni në gjendje të vini drejtësi në sistemin e drejtësisë. 
Për këtë arsye, Ju nxisim të jeni, sot dhe në të ardhmen, aktivë në çështjet kundër korrupsionit, të cilat përbëjnë thelbin e qeverisjes së mirë të një vendi.

***

Nga ana tjetër, Inspektorati i Lartë i Deklarimit dhe Kontrollit të Pasurive ka qenë aktiv në ndëshkimin e zyrtarëve abuzues në sistemin arsimor, sidomos atë universitar. Në disa raste janë marrë masa shtrënguese për pedagogë, të cilët shfrytëzojnë pozicionin e tyre për përfitime personale. Por jemi të bindur se nuk është goditur thelbi i këtij problemi. Dhe arsyeja është shumë e thjeshtë; nuk kemi arritur ende të forcojmë marrëdhëniet bashkëpunuese me rininë studentore, pikërisht me Ju, që jeni më afër problematikës së korrupsionit në arsim. Nëse secili prej nesh bën mirë atë që mendon se është e drejtë për të ardhmen e vendit, jemi të sigurt se do të ndihmojmë në përmirësimin e imazhit të Shqipërisë.

Ju sigurojmë të gjithë Ju, student e pedagogë, se çdo derë në Inspektoratin e Lartë do të jetë e hapur për të pritur informacionet Tuaja për raste korrupsioni, dhe jo vetëm ato që kanë të bëjnë me arsimin.

Nga ana jonë, në bashkëpunim me dekanatet dhe me mbështetjen e Organizatës për Sigurinë dhe Bashkëpunimin Evropian, do të angazhohemi për të krijuar zyra kontakte në çdo fakultet, me vizionin e qartë për të evidentuar dhe goditur korrupsionin më shpejt dhe më me forcë.

Jam i bindur se marrëdhëniet tona do të ndërtohen në bazë të besimit reciprok dhe rezultatet do të jenë të kënaqshme.

Duke ju falenderuar edhe njëherë për pjesëmarrjen, ju ftoj të jeni aktivë në diskutime. 

